Նախագիծ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅՈՒՆ

ՈՐՈՇՈՒՄ

ՙ       ՚ ----------- 2017 թվականի N       -Ն

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2007 ԹՎԱԿԱՆԻ ՄԱՐՏԻ 7-Ի 
N 384-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

Հայաստանի Հանրապետության կառավարությունը որոշում է.

1. Հայաստանի Հանրապետության կառավարության 2007 թվականի մարտի 7-ի  <<Հայաստանի Հանրապետության պաշտպանության նախարարության համակարգի զինծառայողների բնակարանային ապահովության մասին>> N 384-Ն որոշման 1-ին կետով հաստատված կարգում՝
1) 14-րդ կետում լրացնել նոր նախադասություններ՝ հետևյալ բովանդակությամբ.
<<Հայաստանի Հանրապետության պաշտպանության նախարարության հաշվեկշռում գտնվող բնակարանները զինծառայողներին կամ սույն կարգի 7-րդ կետում նշված անձանց սեփականության իրավունքով անհատույց տրամադրվում են նվիրատվության պայմանագրի հիման վրա: Ընդ որում, եթե Հայաստանի Հանրապետության պաշտպանության նախարարության հաշվեկշռում գտնվող բնակարանը սույն կարգի 9-րդ կետի համաձայն զինծառայողին կամ սույն կարգի 7-րդ կետում նշված անձին անհատույց օգտագործման իրավունքով տրամադրվել է որպես բնակարանային պայմանների բարելավում, որի դիմաց զինծառայողը կամ սույն կարգի 7-րդ կետում նշված անձը պարտավորվել են Հայաստանի Հանրապետության պաշտպանության նախարարությանը նվիրել սեփականության իրավունքով իրենց պատկանող բնակարանը, ապա Հայաստանի Հանրապետության պաշտպանության նախարարության հաշվեկշռում գտնվող բնակարանը զինծառայողին կամ սույն կարգի 7-րդ կետում նշված անձին տրամադրվում է փոխանակության պայմանագրի հիման վրա:>>.
2) լրացնել նոր 15.1-ին կետ՝ հետևյալ բովանդակությամբ.

<<15.1. Հայաստանի Հանրապետության պաշտպանության նախարարության հաշվեկշռում գտնվող և սույն կարգի 9-րդ կետի համաձայն զինծառայողին կամ սույն կարգի 7-րդ կետում նշված անձին անհատույց օգտագործման իրավունքով տրամադրված բնակարանը  զինծառայողին կամ սույն կարգի 7-րդ կետում նշված անձին սեփականության իրավունքով անհատույց տրամադրելիս հիմք է ընդունվում զինծառայողի կամ սույն կարգի 7-րդ կետում նշված անձի ընտանիքի անդամների այն կազմը, որը հաշվի է առնվել զինծառայողին կամ սույն կարգի 7-րդ կետում նշված անձին Հայաստանի Հանրապետության պաշտպանության նախարարության հաշվեկշռում գտնվող բնակարանն անհատույց օգտագործման իրավունքով տրամադրելու ժամանակ:>>:
2. Սույն որոշումն ուժի մեջ է մտնում պաշտոնական հրապարակման օրվան հաջորդող տասներորդ օրը:
ՏԵՂԵԿԱՆՔ-ՀԻՄՆԱՎՈՐՈՒՄ
<<Հայաuտանի Հանրապետության կառավարության 2007 թվականի մարտի 7-ի
  N 384-Ն որոշման մեջ լրացումներ կատարելու մասին>> ՀՀ կառավարության որոշման նախագծի ընդունման
1. Իրավական ակտի ընդունման անհրաժեշտությունը

Որոշման նախագծի ընդունումը պայմանավորված է Հայաստանի Հանրապետության պաշտպանության նախարարության համակարգի զինծառայողների բնակարանային ապահովության ընթացակարգը հստակեցնելու անհրաժեշտությամբ:
2. Ընթացիկ իրավիճակը և խնդիրները

<<Զինծառայողների և նրանց ընտանիքների անդամների սոցիալական ապահովության մասին>> ՀՀ օրենքի 34-րդ հոդվածի և ՀՀ կառավարության 2007 թվականի մարտի 7-ի N 384-Ն որոշման համաձայն բնակարանային ապահովության իրավունք ունեցող զինծառայողներին, ինչպես նաև զինվորական ծառայության ընթացքում որպես բնակարանային պայմանների բարելավման կարիքավոր հաշվառման վերցված նախկին զինծառայողներին սեփականության իրավունքով անհատույց կարող են տրամադրվել ՀՀ պաշտպանության նախարարության ծառայողական ֆոնդի բնակարանները: Բնակարանային ֆոնդի կառավարման և սպասարկման ծախսերը կրճատելու, շահառուների բնակարանային ապահովության իրավունքն իրացնելու նպատակով ներկայումս իրականացվում է ՀՀ պաշտպանության նախարարության համապատասխան բնակարանային ֆոնդի օտարման գործընթաց, միաժամանակ որոշման մեջ հստակեցված չեն բնակարանները սեփականության իրավունքով տրամադրման դեպքում կնքվող քաղաքացիաիրավական պայմանագրերի տեսակները, ինչպես նաև բնակարանները սեփականության իրավունքով տրամադրելու ժամանակ զինծառայողի ընտանիքի կազմը: Խնդրի կարգավորման անհրաժեշտությունը ծագել է այն պատճառով, որ կարիքավոր զինծառայողներին անհատույց օգտագործման իրավունքով բնակարանների տրամադրման ժամանակ (սկսած 1990-ական թվականներից) հիմք ընդունված ընտանիքի կազմը կարող է նույնական չլինել սեփականության իրավունքով բնակարան տրամադրելու ժամանակ զինծառայողի ընտանիքի կազմի հետ՝ կապված ընտանիքի անդամի մահվան, երեխայի չափահաս դառնալու կամ այլ հանգամանքների հետ: Այդ պարագայում հնարավոր չի լինելու պարտադրել զինծառայողին՝ ազատելու զբաղեցրած բնակարանը և նրան տրամադրել այլ բնակարան՝ բնակարանային ֆոնդի սղության պատճառով: Բացի այդ, խնդիրներ կարող են առաջանալ նաև ՀՀ քաղաքացիական օրենսգրքով սահմանված ձեռքբերման վաղեմության հետ: Արդյունքում նախատեսվում է, որ զինծառայողին (նաև՝ նախկին զինծառայողին) անհատույց օգտագործման իրավունքով տրամադրված բնակարանը վերջինիս սեփականության իրավունքով անհատույց տրամադրելիս հիմք է ընդունվում նրա ընտանիքի անդամների այն կազմը, որը հաշվի է առնվել բնակարանն անհատույց օգտագործման իրավունքով տրամադրելու ժամանակ:
3. Տվյալ բնագավառում իրականացվող քաղաքականությունը

Ոլորտում իրականացվող քաղաքականությունն ուղղված է զինծառայողների (նաև՝ նախկին զինծառայողների) բնակարանային ապահովության գործող ընթացակարգերի հստակեցմանը:

4. Կարգավորման նպատակը և բնույթը
Որոշման նախագծի համաձայն սահմանվում են ՀՀ ՊՆ ծառայողական ֆոնդի բնակարանները սեփականության իրավունքով տրամադրման դեպքում զինծառայողի (նաև՝ նախկին զինծառայողի) հետ կնքվող քաղաքացիաիրավական պայմանագրերի տեսակները, ինչպես նաև հստակեցվում է բնակարանները սեփականության իրավունքով տրամադրելու ժամանակ հիմք ընդունվող զինծառայողի (նաև՝ նախկին զինծառայողի) ընտանիքի կազմը:
5. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ պաշտպանության նախարարության կողմից:

6. Ակնկալվող արդյունքը


Որոշման նախագծի ընդունմամբ նախատեսվում է ապահովել Հայաստանի Հանրապետության պաշտպանության նախարարության համակարգի զինծառայողների (նաև՝ նախկին զինծառայողների) բնակարանային ապահովության հստակ ընթացակարգեր, բնակարանային ապահովության գործընթացում զինծառայողների իրավունքների և շահերի պաշտպանությունը:
7. Այլ տեղեկություններ չկան:

ՏԵՂԵԿԱՆՔ

<<Հայաuտանի Հանրապետության կառավարության 2007 թվականի մարտի 7-ի
  N 384-Ն որոշման մեջ լրացումներ կատարելու մասին>> ՀՀ կառավարության որոշման նախագծի ընդունման կապակցությամբ այլ իրավական ակտերում փոփոխություններ և լրացումներ կատարելու վերաբերյալ

​​Որոշման նախագծի ընդունման կապակցությամբ այլ իրավական ակտերում փոփոխություններ և լրացումներ կատարելու անհրաժեշտությունը բացակայում է:

ՏԵՂԵԿԱՆՔ
<<Հայաuտանի Հանրապետության կառավարության 2007 թվականի մարտի 7-ի
  N 384-Ն որոշման մեջ լրացումներ կատարելու մասին>> ՀՀ կառավարության որոշման նախագծի ընդունման կապակցությամբ ՀՀ պետական բյուջեի ծախսերի կամ եկամուտների ավելացման կամ նվազեցման վերաբերյալ


Որոշման նախագծի ընդունումը ՀՀ 2017թ. և հետագա տարիների պետական բյուջեներում լրացուցիչ ծախսերի անհրաժեշտություն չի առաջացնում, կարող է հանգեցնել ծախսերի նվազեցման:

ՏԵՂԵԿԱՆՔ
<<Հայաuտանի Հանրապետության կառավարության 2007 թվականի մարտի 7-ի
  N 384-Ն որոշման մեջ լրացումներ կատարելու մասին>> ՀՀ կառավարության որոշման նախագիծը հանրային քննարկման ներկայացնելու վերաբերյալ
Որոշման նախագիծը տեղադրվել է իրավական ակտերի նախագծերի հանրային քննարկման համար նախատեսված միասնական կայքում:

